
TURIZM KORXONALARINING INNOVATSION 
RIVOJLANISHINING NAZARIY ASOSLARI
Abdurahmanova Zuleyha Olimjanovna
Namangan Davlat muxandislik texnologiya universiteti
«Iqtisodiyot nazariyasi» kafedrasi asistenti
Namangan, Oʻzbekiston
E-mail: zulayxoabduraxmanova7@gmail.com

Abstract. The article examines the theoretical and methodological foundations of the innovative 
development of tourism enterprises. It considers the role of the tourism sector in the global economy and the 
importance of innovative activity for improving the quality of tourism services and enhancing competitiveness. 
Based on official data of the State Statistics Committee of the Republic of Uzbekistan for 2021–2025, the 
dynamics of inbound and domestic tourism flows are analyzed, and scientific conclusions and proposals are 
developed for expanding innovative approaches and improving financing mechanisms in the activity of tourism 
enterprises.

Keywords: tourism, innovative development, tourism enterprises, investment potential, competitiveness, 
tourism flow, financing mechanisms.

Annotatsiya. Maqolada turizm korxonalarining innovatsion rivojlanishining nazariy-metodologik asoslari 
tadqiq etilgan. Jahon iqtisodiyotida turizm sohasining tutgan o‘rni, innovatsion faoliyatning turistik xizmatlar 
sifatini oshirish va raqobatbardoshlikni ta’minlashdagi ahamiyati ko‘rib chiqilgan. O‘zbekiston Respublikasi 
Milliy statistika qo‘mitasining 2021–2025-yillarga oid rasmiy ma’lumotlari asosida mamlakatga kiruvchi va ichki 
turizm oqimlarining dinamikasi tahlil qilingan hamda turistik korxonalar faoliyatida innovatsion yondashuvlarni 
kengaytirish, moliyalashtirish mexanizmlarini takomillashtirish bo‘yicha ilmiy xulosa va takliflar ishlab chiqilgan.

Kalit so‘zlar: turizm, innovatsion rivojlanish, turizm korxonalari, investitsion salohiyat, raqobatbardoshlik, 
turizm oqimi, moliyalashtirish mexanizmlari.

Аннотация. В статье исследованы теоретико-методологические основы инновационного развития 
предприятий туризма. Рассмотрены роль туристической отрасли в мировой экономике, значение 
инновационной деятельности для повышения качества туристских услуг и конкурентоспособности 
предприятий. На основе официальных данных Государственного комитета Республики Узбекистан по 
статистике за 2021–2025 годы проанализирована динамика въездного и внутреннего туристских потоков, 
а также разработаны научные выводы и предложения по расширению инновационных подходов и 
совершенствованию механизмов финансирования деятельности туристских предприятий.

Ключевые слова: туризм, инновационное развитие, туристские предприятия, инвестиционный 
потенциал, конкурентоспособность, туристский поток, механизмы финансирования.

K I R I S H
Bugungi kunda global integratsiya jarayonlarining kuchayishi va raqamli iqtisodiyotning jadal sur’atlarda 

taraqqiy etishi turizm tarmog‘ini jahon xo‘jaligining strategik yo‘nalishlaridan biriga aylantirmoqda. Ushbu soha 
nafaqat xizmatlar eksportini kengaytirishga xizmat qiladi, balki yangi ish o‘rinlari yaratish, hududlarni rivojlantirish 
va mamlakat iqtisodiyotining barqaror o‘sishini ta’minlashda ham muhim ahamiyat kasb etadi. Shu bois turistik 
korxonalar faoliyatining samaradorligini oshirish, ularning bozordagi raqobatbardoshligini kuchaytirish hamda 
innovatsion taraqqiyotini ta’minlash bugungi kunning dolzarb ilmiy-amaliy masalalaridan biri sanaladi.

Hozirgi paytda turizm bozorida raqobatning ortib borishi korxonalarni yangicha yondashuvlarni, jumladan, 
innovatsion faoliyatni faol tatbiq etishga undamoqda. Innovatsiyalar turistik mahsulot va xizmatlar sifatini 
yaxshilash, iste’molchilarga xizmat ko‘rsatish jarayonlarini takomillashtirish, zamonaviy raqamli yechimlarni 
joriy etish hamda ekologik barqarorlikka erishishda muhim ahamiyatga ega. Ana shu nuqtai nazardan, turizm 
sohasida innovatsion faoliyatni kengaytirishda moliyaviy resurslarning yetarli darajada mavjudligi va ulardan 
oqilona foydalanish darajasi eng muhim omillardan biri hisoblanadi [1].

O‘zbekiston Respublikasida turizm sohasini rivojlantirish davlat siyosatining ustuvor yo‘nalishlaridan 
biri sifatida belgilangan bo‘lib, ushbu sohada innovatsion yondashuvlarni keng joriy etishga alohida e’tibor 

qaratilmoqda. Xususan, “Yangi O‘zbekistonning taraqqiyot strategiyasi”da turizm xizmatlari hajmini oshirish, 
yangi turistik mahsulotlarni yaratish, xizmatlar eksportini kengaytirish hamda innovatsion faoliyatni qo‘llab-
quvvatlash muhim vazifalar sifatida qayd etilgan. Shu bilan birga, turizm infratuzilmasini modernizatsiya qilish, 
investitsiya muhitini yaxshilash va moliyaviy qo‘llab-quvvatlash mexanizmlarini rivojlantirish orqali turistik 
korxonalar faoliyatini jadallashtirish ko‘zda tutilgan. Bu yo‘nalish mamlakat iqtisodiyotini diversifikatsiya qilish 
va yangi ish o‘rinlari yaratishda muhim drayver hisoblanadi.

O‘zbekiston Respublikasida turizm va innovatsion rivojlanish masalalari davlat siyosati darajasida 
qo‘llab-quvvatlanayotgani alohida ta’kidlanadi. Jumladan, “Yangi O‘zbekistonning taraqqiyot strategiyasi”da 
turizmni iqtisodiyotning ustuvor tarmoqlaridan biri sifatida rivojlantirish, innovatsion faoliyatni kengaytirish 
hamda investitsiyalarni jalb qilish zarurligi qayd etilgan [2]. Zamonaviy ilmiy yondashuvlarda turizmda 
innovatsiyalarni rivojlantirishda moliyaviy texnologiyalar (FinTech), raqamli to‘lov tizimlari, kraudfanding va 
investitsion platformalarning ahamiyati tobora ortib borayotgani ta’kidlanmoqda. Bu esa turistik korxonalarga 
yangi moliyalashtirish manbalaridan foydalanish, innovatsion loyihalarni tezroq amalga oshirish va bozorda 
raqobatbardoshlikni oshirish imkonini bermoqda [3]. Ayniqsa, kichik va o‘rta turistik biznes subyektlari uchun 
innovatsion faoliyatni moliyalashtirishda muqobil moliyaviy instrumentlarning ahamiyati yuqori hisoblanadi.

M A V Z U G A  O I D  A D A B I Y O T L A R  S H A R H I
Joseph Schumpeter 1912-yilda “innovatsiya” tushunchasini iqtisodiyotga birinchi bo‘lib kiritgan. “The 

Theory of Economic Development” asarida zamonaviy innovatsiyaning nazariy asosini yaratgan. Turizm 
sohasidagi ko‘plab maqolalar aynan uning innovatsiya turlari tasnifiga (mahsulot, jarayon, tashkiliy va bozor 
innovatsiyalari) tayanadi [5]. Jon Sundbo xizmat ko‘rsatish sohasidagi innovatsiya nazariyasining yetakchi 
vakillaridan biri bo‘lib, turizm korxonalarida innovatsion faoliyatning tashkiliy jihatlarini o‘rgangan [6]. Новиков 
В. С. “Инновации в туризме” (2007, “Академия” nashriyoti) darsligining muallifi. Bu kitobda turizmdagi 
innovatsion jarayonlar, ularning turlari, hayotiy sikli va boshqaruvi tizimli tarzda yoritilgan. Kitobda N. D. 
Kondratyevning “uzun to‘lqinlar” nazariyasi va J. Shumpeterning innovatsion jarayonlar nazariyasi asos sifatida 
qo‘llanilgan [7].

Зорин И. В. va Квартальнов В. А. “Энциклопедия туризма” asarining mualliflari bo‘lib, turizm sohasidagi 
atama va tushunchalarni, jumladan, innovatsion rivojlanish masalalarini ham nazariy jihatdan tizimlashtirgan 
[8].

Quyida O‘zbekistonda turizm sohasi, xususan, turizm korxonalari faoliyati, biznes-jarayonlarini 
takomillashtirish, boshqarish mexanizmlari va raqobatbardoshlik masalalari bo‘yicha ilmiy maqolalar yozgan 
yetakchi olimlarning ishlari va ularning asosiy ilmiy natijalari keltirilgan. Safarov B. Sh. o‘zining ilmiy maqolalarida 
turizm korxonalarining innovatsion faoliyatini baholash mezonlari va usullarini takomillashtirgan va turistik 
xizmatlar bozorida raqobatbardosh mahsulot yaratish mexanizmlarini asoslagan [9].

I. Ayubov o‘zining ilmiy maqolasida turizm sohasi investitsion salohiyatining mohiyati va uni shakllantirish 
mexanizmlariga oid ilmiy-nazariy asoslar, turizm sohasi investitsion salohiyatidan foydalanish mexanizmlari, 
ularning tarkibiy elementlari va amal qilish xususiyatlari hamda turizm xizmatlari bozorini rivojlantirishda 
investitsiyalarni jalb qilish shart-sharoitlarini davlat tomonidan qo‘llab-quvvatlash usullarini ilmiy-nazariy jihatdan 
o‘rgangan [10].

T A D Q I Q O T  M E T O D O L O G I YA S I
Maqolada ilmiy bilishning umumiy va maxsus usullaridan foydalanildi. Mavzuga oid nazariy manbalarni 

tizimlashtirish va umumlashtirish uchun monografik tahlil usuli qo‘llanildi. O‘zbekiston Respublikasi Milliy 
statistika qo‘mitasining 2021–2025-yillarga oid rasmiy ma’lumotlari asosida turizm oqimlari dinamikasini 
o‘rganishda statistik tahlil, qiyosiy tahlil hamda grafik tasvirlash usullaridan foydalanildi. Turizm sohasidagi 
innovatsion jarayonlarning nazariy-uslubiy jihatlarini yoritishda tarixiy-mantiqiy yondashuv va induktiv-deduktiv 
tahlil usullari qo‘llanildi. Olingan natijalar asosida tizimli yondashuv yordamida ilmiy xulosa va amaliy takliflar 
shakllantirildi.

T A H L I L  V A  N A T I J A L A R
Zamonaviy jahon iqtisodiyotida turizm sohasi eng dinamik rivojlanayotgan tarmoqlardan biri hisoblanadi. 

Ilmiy maqolalarga ko‘ra, so‘nggi yillarda sayohat va turizm sohasining jahon yalpi ichki mahsulotidagi ulushi 
10,3 foizni tashkil etgan bo‘lib, bu ko‘rsatkich ketma-ket to‘qqiz yil davomida jahon YaIM o‘sish sur’atidan yuqori 
bo‘lib kelmoqda. Ushbu bandda O‘zbekiston Respublikasi Milliy statistika qo‘mitasining rasmiy “O‘zbekiston 

Respublikasining ijtimoiy-iqtisodiy ahvoli” hisobotining “Turizm oqimlari” bo‘limidan olingan 2021–2025-yillarga 
oid rasmiy, to‘liq besh yillik statistik qatorga asoslanib, mamlakatimizda va Namangan viloyatida turizm tarmog‘i 
korxonalari faoliyatining holati va rivojlanish dinamikasi tahlil qilinadi [11].

O‘zbekistonga kiruvchi turizm oqimining 2021–2025-yillardagi dinamikasi
O‘zbekiston Respublikasi Milliy statistika qo‘mitasining rasmiy ma’lumotlariga ko‘ra, 2025-yil yanvar–

dekabr oylarida xorijiy fuqarolarning O‘zbekistonga turistik maqsadda amalga oshirgan safarlari soni 11 679,6 
ming safarni tashkil etib, bu 2024-yilning mos davriga nisbatan 3 722,4 ming safarga (46,8 foizga) ko‘pdir. 
So‘nggi besh yil davomida bu ko‘rsatkich barqaror o‘sib borgan.

1-rasm. O‘zbekistonga kirib kelgan xorijiy 
fuqarolarning turistik safarlari soni, 2021–2025-yillar, ming safar

1-rasm ma’lumotlaridan ko‘rinib turibdiki, 2021–2025-yillarda kiruvchi turizm safarlari soni 1 881,3 ming 
safardan 11 679,6 ming safargacha, ya’ni 6,2 barobarga oshgan. Eng yuqori o‘sish sur’ati 2022-yilda (+178,1%) 
qayd etilgan bo‘lib, bu COVID-19 pandemiyasidan keyingi tiklanish bosqichi bilan izohlanadi. Keyingi yillarda 
o‘sish sur’ati nisbatan barqarorlashgan (2023-yilda +26,6%, 2024-yilda +20,1%), 2025-yilda esa yana keskin 
jonlanish (+46,8%) kuzatilgan.

Ichki turizm. Oʻzbekistonda doimiy yashovchi shaxslarning Oʻzbekiston Respublikasi hududidagi sayohatini 
oʻz ichiga oladi.

2-rasm. Mamlakat ichida amalga oshirilgan turistik safarlar soni, tegishli yil uchun, mln safar

2-rasm ma’lumotlaridan ko‘rinib turibdiki, 2025-yilda mamlakat ichida 137,7 mln turistik safar amalga 
oshirildi va ushbu ko‘rsatkich 2024-yilga nisbatan 8,2 mln (yoki 6,3 foiz)ga o‘sdi.

X U L O S A  V A  T A K L I F L A R
Maqola natijalari turizm sohasining O‘zbekiston iqtisodiyotidagi ahamiyati tobora ortib borayotganini 

ko‘rsatadi: 2021–2025-yillarda mamlakatga kiruvchi xorijiy turistlar oqimi 6,2 barobarga oshgan, 2025-yilda 
esa mamlakat ichida 137,7 mln turistik safar amalga oshirilgan. Bunday jadal o‘sish sur’atlarini barqaror saqlab 
qolish va turistik korxonalarning bozordagi raqobatbardoshligini ta’minlash, avvalambor, ularning innovatsion 
faoliyatini kengaytirishga bog‘liq. Maqola shuni ko‘rsatdiki, turizm korxonalarida innovatsion rivojlanishning 
nazariy asosi mahsulot, jarayon, tashkiliy va bozor innovatsiyalarini uyg‘un tatbiq etishni, shuningdek, 
moliyaviy texnologiyalar, raqamli to‘lov tizimlari va investitsion platformalar kabi zamonaviy moliyalashtirish 
mexanizmlaridan foydalanishni taqozo etadi. Shu asosda quyidagi takliflar ishlab chiqildi: turistik korxonalarning 
innovatsion faoliyatini rag‘batlantiruvchi moliyaviy-huquqiy mexanizmlarni takomillashtirish; kichik va o‘rta turizm 
biznesi subyektlari uchun muqobil moliyalashtirish instrumentlaridan (kraudfanding, investitsion platformalar) 
foydalanish imkoniyatlarini kengaytirish; hududiy turizm salohiyatidan samarali foydalanish bo‘yicha 
metodologik-uslubiy asoslarni takomillashtirish. Ushbu takliflarni amalga oshirish turizm korxonalarining 
innovatsion taraqqiyotini ta’minlash, xizmatlar eksportini kengaytirish va mamlakat iqtisodiyotining barqaror 
rivojlanishiga xizmat qiladi.

